
Kratka biografska bilješka (do 250 znakova s razmacima) 

Specijalista socijalne medicine i organizacije sa ekonomikom zdravstvene zaštite. 
Pomoćnica za medicinske poslove i voditeljica sektora za javno zdravstvo u Zavodu 
za javno zdravstvo Federacije BiH. Redovna profesorica Univerziteta u Sarajevu. 

Fotografija autora (kvalitetne rezolucije, po mogućnosti portretnu, s ravnim licem i 
neutralnom pozadinom) 

 
 
 

Osobno svjedočanstvo (do 8.000 znakova s razmacima) 

 
Pandemija – priča o ljudima i promjeni 
 
Pandemija polako postaje naše kolektivno sjećanje, nešto što ćemo dugo pamtiti i o 
čemu ćemo pričati godinama, kroz događaje i naša lična iskustva. Kada razmišljam 
o pandemiji, isprepliću mi se razna osjećanja jer taj period u svakoj dimenziji naših 
života predstavlja puno više od priče o virusu, statistikama i brojevima. To je priča o 
tome kako smo se kao ljudi nosili s jednim od najvećih globalnih izazova našeg 
vremena, da li smo se promijenili i da li smo nešto naučili za budućnost. 
 
Krećem od prvih sjećanja objave početka pandemije. Sve mi je izgledalo nestvarno, 
a najviše činjenica da će sve trajati duže, a neizvjesnost i promjene postati naša 
svakodnevnica. Dani i mjeseci, prazne ulice, strah, oboljeli i umrli nisu sjećanja koja 
lako blijede. Često razmišljam šta mi je pomoglo da prihvatim i funkcioniram kroz 
sve te dane i mjesece neizvjesnosti. Vjerovatno snaga adaptacije iz ratnih dešavanja 
u BiH, kada sam radila kao mladi ljekar. Jednom nešto doživljeno aktivira naša 
sjećanja i način kako reagiramo. Vjerujem da su me ta iskustva vodila da ostanem 
funkcionalna i organizirana, da u kontaktima sa porodicom i prijateljima ostanem 
pribrana i budem podrška kakva se od mene i očekivala. Balans privatnih i 
profesionalnih uloga koje imamo, za nas zdravstvene radnike najviše dođu do 
izražaja u vanrednim situacijama. 

Sjećam se…da je na poslu svaki dan nosio novi izazov, koji je tražio organizaciju, 
smjernice i smirenost. Nije bilo uvijek jednostavno. Poslove je diktirala aktuelna 
situacija i tražila naše brzo reagiranje na svakodnevne nove informacije. Pratili smo 
globalne smjernice i preporuke i prilagođavali ih našoj situaciji i resursima koje smo 
imali. Sjećam se da smo radili sa nikada više odgovornosti, a timski rad u Zavodu je 
ojačao i pokazao da možemo puno kada radimo zajedno. Posebno prijatna sjećanja 
nosim iz perioda rada u komunikacijskom timu Zavoda, u pripremanju materijala i 
poruka za javnost, kao i kampanje “Zbog onih koje voliš#vakcinedjeluju”. Zaista se 
radilo sa srcem i u želji za kolektivno dobro. Bilo mi je zadovoljstvo tokom pandemije 
obići sve kantone i sresti se sa velikim brojem zdravstvenih radnika na 
koordinacijskim sastancima i edukativnim radionicama posvećenim komunikaciji. 
Nismo razmjenjivali samo znanja, jačali smo međusobnu podršku i odgovornost za 
čuvanje povjerenja javnosti u zdravstveni sistem. Kada danas sagledam rad u 
Zavodu tokom pandemije, u mom sjećanju dominira naš veliki rad, entuzijazam i 
dobra energija koja nas je pokretala, a za mene privilegija i zadovoljstvo što sam bila 
dio tima. 
 
Sjećam se…koliko je bilo fascinantno vidjeti kako sadržaj i izvor informacija utiču na 
ponašanje ljudi tokom pandemije. Građane je zbunjivala ogromna dnevna količina 
informacija, koje su stizale brže nego što su ih građani mogli analizirati u pogledu 
tačnosti i pouzdanosti. Različite poruke dolazile su iz medija i društvenih mreža, pa 
nekada i od nas zdravstvenih radnika. Važnom pandemijskom lekcijom smatram 
značaj komunikacije prema građanima. Pratiti pouzdane izvore, dokaze, odvagati 
sve više puta prije nego odemo u javnost. Nije dovoljno samo naše znanje, jer ono 
što znamo do građana mora doći na način prilagođen njihovim potrebama, 
razumijevanju, osjećanjima i posebno dilemama.  
 
Sjećam se…susreta sa našim starijim sugrađanima, koji su tokom pandemije bili 
posebna rizična skupina. Preporuke izbjegavanja okupljanja i držanja fizičke 
distance nekada su se, nažalost, iz različitih razloga pretvarale i u socijalnu distancu. 
Mnogi zdravstveni radnici koji su bili pod rizikom da i sami obole radeći svoj posao, 
da bi smanjili rizik mogućnosti prenosa virusa na bolesne i starije članove porodice, 
mjesecima nisu vidjeli svoje najmilije. I tako isto, mnogi naši sugrađani. Zato smo 
tražili načine da dođemo do naših starijih sugrađana, da im pokažemo da nisu sami, 
da im damo podršku i odgovorimo na njihova pitanja i dileme. Prilika se ukazala kada 
su preporuke omogućile ponovni rad centara za zdravo starenje. Nas nekoliko ispred 
Zavoda, posjetili smo sve centre za zdravo starenje u Kantonu Sarajevo. Sjećam se 
da je posjeta svakom centru bila priča za sebe, sa vrlo toplim dočekom od strane 
osoblja i korisnika centara za zdravo starenje. Otišli smo s ciljem pričati o pandemiji, 
imunizaciji protiv COVID-19, ali je tu bilo puno drugih pitanja, životnih tema i priča, 
sa puno emocija. Pamtim svaku posjetu i danas, tih dana smo se svi osjećali 
zadovoljni i sretni da radimo nešto dobro i korisno. 

Fotografija svjedočanstva (u visokoj rezoluciji, po mogućnosti povezanu s 
razdobljem ili iskustvom o kojem se piše) 

 
 

Kratak opis fotografije svjedočanstva (uključujući mjesto, vrijeme i osobe 
prikazane na fotografiji, ako su poznati) 

Sastanak Odbora za koordinaciju provedbe Plana vakcinacije protiv COVID-19 u 
Federaciji BiH i obavezne imunizacije, Livno, 17–19. 3. 2022. Predstavnici Zavoda 
za javno zdravstvo FBiH, Federalnog ministarstva zdravstva, kantonalni zavodi za 
javno zdravstvo, UNICEF-a, SZO-a i Crvenog križa FBiH. 

Jezička lektura: Bosanski DA hrvatski srpski 

 

 
 


